
ᑐᓴᕐᑕᐅᒋᐊᖃᓗᐊᖕᖑᐊᓂᖏᑦ ᐃᓕᓐᓂᐊᓂᓕᕆᓂᕐᒥ ᑭᒡᒐᑐᕐᑏᑦ ᑲᑎᒪᓂᖓᓂᑦ ᐅᒥᐅᔭᕐᒥ 

ᐃᓕᓴᕐᓂᓄᑦ ᑭᒡᒐᑐᕐᑏᑦ ᐅᖃᕆᐊᓪᓚᓯᒪᔪᑦ ᑭᖕᖒᒪᓇᕐᓂᖏᓐᓂᒃ ᓄᐃᑕᐅᒋᐊᖃᕐᓱᑎᒃ ᓄᓇᕕᒻᒥ 
ᐅᖃᐅᓯᕐᒧᑦ ᐊᖓᔪᕐᖃᐅᒍᑎᓕᓐᓂᒃ ᐅᖃᐅᓯᓕᕆᔨᐅᓗᑎᒃ ᐃᓄᑦᑎᑐᑦ ᐅᖃᐅᓯᐅᑉ 
ᓄᐃᑕᐅᒋᐊᕆᐊᖃᕐᓂᖓᓄᑦ ᐊᒻᒪᓗ ᐃᓕᑦᓯᔭᐅᑎᑕᐅᒋᐊᕐᓗᓂ. 

ᐊᒃᑑᐸ 23-ᒥ, ᐃᔪᒃᑲ ᐱᖕᖑᐊᑐᖅ ᒪᓂᔨᓯᒪᓚᐅᔫᖅ 1-ᒥᒃ ᐅᓪᓗᑐᕐᑐᒥᒃ ᐃᓕᓐᓂᐊᑎᑦᓯᓂᕐᒥᒃ 
ᐃᓕᓴᕐᓂᓄᑦ ᑭᒡᒐᑐᕐᑎᓂᒃ, ᒪᓂᔨᕕᒋᑦᓱᒋᑦ ᐊᑑᑎᓯᒪᔭᖏᑦᑕ ᐃᓗᓕᖏᓐᓂᒃ ᐃᓕᓭᒍᑎᐅᓲᒍᓕᕐᑐᓂᒃ 
ᐃᓄᓐᓂᒃ ᐃᓕᓭᔨᓂᒃ ᐃᓕᓴᕐᑕᐅᑎᓪᓗᒋᑦ ᖃᐅᔨᒪᔭᐅᒋᐊᖃᓪᓚᕆᑦᑐᓂᒃ ᐃᓄᑦᑎᓄᑦ ᐃᓚᐅᕙᑦᑎᓗᒋᑦ 
ᐃᓕᓭᔩᑦ ᓱᕐᖁᐃᑕᐅᒍᑎᖏᓐᓄᑦ ᐱᓇᓱᒐᕐᒧᑦ ᒪᓂᔭᐅᓲᒍᑦᓱᓂ ᐱᓇᓱᐊᖃᑎᒋᔭᐅᑎᓪᓗᒋᑦ ᒪᑭᓪ 
ᐃᓕᓴᕐᕕᔪᐊᖓᓂᑦ ᐱᓯᒪᔪᑦ. 

ᐃᓕᓐᓂᐊᓂᖅ ᐃᓱᓕᓂᖃᓚᐅᔫᖅ ᐅᖃᐅᓯᕆᔭᐅᒍᓐᓇᓯᑎᓪᓗᒋᑦ ᐃᓕᓐᓂᐊᑎᑦᓯᓃᑦ ᐊᒻᒪᓗ 
ᐊᓯᐅᖏᓐᓇᑎᑦᓯᑌᓕᒍᑎᑦᓭᑦ ᐃᓄᑦᑎᑑᕐᑐᒥᒃ ᐅᖃᐅᓯᕐᒥᒃ ᐃᓕᓴᕐᓂᓄᑦ ᑭᒡᒐᑐᕐᑏᑦ 
ᐅᑯᓂᖓᓗᐊᖕᖑᐊᖅ ᑐᓴᐅᒪᔭᑦᓴᓯᐅᓯᑎᓪᓗᒋᑦ: 

o ᐱᒻᒪᕆᐅᓂᖓ ᓄᐃᑎᕐᑕᐅᓂᖏᑦᑕ ᐊᒻᒪᓗ ᒪᓂᔭᐅᓂᖏᑦᑕ ᐃᓄᑦᑎᑐᑦ ᐅᖃᐅᓯᕐᒥᒃ ᐃᓕᓭᓃᑦ 
ᐅᖃᐅᓯᖏᓐᓄᑦ ᑐᖓᓕᕆᔭᐅᑎᓪᓗᒍ ᐃᓕᓴᕆᐊᓕᓐᓄᑦ (ᐃᓄᐃᑦ ᐊᒻᒪᓗ ᐃᓄᑐᐃᓐᓇᐅᖏᑦᑐᑦ)  

o ᓄᓇᕕᒻᒥᓕ ᖃᓄᐃᓕᖓᓂᖓ, ᑭᖕᖒᒪᓇᕐᓂᖓ ᐅᖃᐅᓯᕐᒥᒃ ᐊᖓᔪᕐᖃᐅᕕᖃᕐᑎᓭᑦ 
ᑲᔪᓯᑎᑦᓯᒐᔭᕐᑐᑦ ᐱᐅᔪᓂᒃ ᓈᒻᒪᓯᐊᕐᑐᓂᒃ ᐅᖃᐅᓯᕐᒧᑦ ᒪᓕᒐᕐᓂᒃ ᐊᒻᒪᓗ ᓄᐃᑎᕐᓗᒋᑦ ᓄᑖᑦ 
ᐅᖃᐅᓰᑦ. 

o ᐃᓕᖓᑦᓱᑎᒃ ᐱᓇᓱᐊᕐᑕᐅᓯᒪᔪᓄᑦ 2014-ᒥ ᐊᑖᓃᑦᑎᓗᒋᑦ ᓯᕗᓕᕐᓂᖓᑕ ᐃᓄᐃᑦ ᑕᐱᕇᑦ 
ᑳᓇᑕᒥ ᐱᓇᓱᐊᕐᑕᐅᒋᐊᓕᓐᓂᒃ ᑲᔪᓯᑎᑦᓯᔨᖏᑦᑕ "ᐊᑕᐅᓯᖅ ᐃᓄᒃᑎᑐᑦ ᑎᑎᕋᐅᓯᖅ", ᓄᓇᕕᒃ 
ᑐᓴᐅᒪᖏᓐᓇᑎᑕᐅᒋᐊᓕᒃ ᐱᕙᓪᓕᐊᔭᐅᓂᖏᓐᓂᒃ ᓄᐃᑕᐅᓕᑌᓐᓇᕆᐊᓕᐅᑉ ᒪᓕᒐᓕᐅᕐᑕᐅᓯᒪᔫᑉ 
ᐃᓄᑦᑎᑐᑦ ᐊᓪᓚᒍᓯᐅᑉ ᐊᑕᐅᓯᖕᖑᑎᑕᐅᓂᖓᓄᑦ. 

ᐃᓕᓴᕐᓂᓄᑦ ᑭᒡᒐᑐᕐᑏᑦ ᕿᒥᕐᕈᓯᒪᔪᑦ ᐊᒻᒪᓗ ᐊᖏᕐᓯᒪᑦᓱᑎᒃ ᐃᒻᒥᒎᕐᑑᑉ ᑕᒻᒪᓯᒪᔪᕐᓯᐅᑎᐅᑉ 
ᑐᓴᕐᑎᓯᐅᑎᖏᓐᓂᒃ ᐃᓕᓴᕐᓂᓕᕆᓂᐅᑉ ᑮᓇᐅᔭᖏᑦ ᖃᓄᐃᓕᖓᓕᕐᒪᖔᑕ 
ᓇᓗᓀᕐᓯᐅᑎᓕᐊᕕᓂᕐᒥᓄᑦ. 

ᑕᕝᕙᓂ ᐊᕐᕌᒍᒥ ᓱᓕ, ᐃᓕᓴᕐᓂᓕᕆᓂᖅ ᐱᑕᖃᖏᓐᓈᓚᐅᔫᖅ ᑮᓇᐅᔦᑦ ᐊᕕᑦᑐᓯᒪᓂᖏᑦᑕ 
ᐅᖓᑖᓅᕈᑎᒋᓯᒪᔭᖏᓐᓂᒃ. ᐊᕐᕌᓂᓂᑕᕐᓂᒃ ᐆᑦᑑᑎᐅᑦᓱᑎᒃ, ᐅᖓᑖᓅᕈᑏᑦ ᐊᑖᓃᑦᑐᑦ 
ᐱᕙᓪᓕᖁᑎᑖᕆᔭᐅᓯᒪᓚᐅᔫᓄᑦ ᐊᒻᒪᓗ ᑮᓇᐅᑦᔭᓵᑦ ᐅᓄᕐᓯᒋᐊᕐᑕᐅᒍᑎᖏᓐᓂᒃ ᐊᑭᓕᐅᑕᐅᓚᐅᔫᓄᑦ 
ᐱᓇᓱᑦᑎᓄᑦ ᐆᑦᑑᑎᒋᑦᓱᒋᑦ 2015-2020 ᐱᓇᓱᐊᖃᑎᒌᑦ ᐊᖏᖃᑎᒌᒍᑎᖏᓐᓃᑐᑦ ᐊᑎᓕᐅᕐᕕᐅᓯᒪᔪᑦ 
ᐊᕐᕌᓂ ᐃᓕᓴᕐᓇᐅᑉ ᐊᕌᒍᖓᑕ ᐃᓱᐊᓂᒥᓂᑌᑦ. 

ᑐᓴᕐᑕᐅᑎᑕᐅᓚᐅᔪᒻᒥᒐᒥ ᔫᓂᒥ, ᐃᓕᓴᕐᓂᓕᕆᓂᖅ ᐱᕙᓪᓕᐊᒍᑎᖃᑦᓯᐊᑐᖅ 
ᐃᖏᕐᕋᓯᑎᑕᐅᒍᑎᑦᓴᖏᓐᓂᒃ ᐋᕐᕿᓯᒪᐅᑎᐅᓚᖓᔪᑦ ᐃᓕᓴᕐᓂᒥᒃ ᑭᒡᒐᑐᕐᑏᒃ, ᑲᔪᓯᑎᑦᓯᔩᑦ ᐊᒻᒪᓗ 
ᐃᓕᓴᕐᕕᓂ ᐊᐅᓚᑦᓯᔩᑦ ᐱᔪᓐᓇᓯᐊᖃᑦᑕᕈᑎᒋᓂᐊᕐᑕᖏᓐᓂᒃ ᐅᐸᓗᕐᓯᒪᖕᖏᑐᓂᒃ ᑐᑭᓯᐅᑎᑦᓴᓂᒃ 
ᑐᑭᑖᕋᓱᐊᕈᑎᖃᓕᕈᑎᒃ ᑐᓴᐅᒪᑦᓯᐊᕈᑎᑦᓴᕆᓗᒋᑦ ᐃᓘᓐᓈᒍᑦ ᑎᒥᐅᑉ ᐱᕙᓪᓕᖁᑎᒋᒍᓐᓇᑕᖏᓐᓂᒃ. 

ᐃᓕᓴᕐᓃᑦ ᐃᖏᕐᕋᓂᖏᓐᓄᑦ ᐱᓇᓱᕝᕕᒃ, ᓴᐳᑦᔭᐅᓂᖃᕐᓱᓂ ᑐᑭᓯᐅᑎᑦᓴᓄᑦ ᐱᓪᓗᑯᒋᐊᓕᓕᕆᓂᕐᓄᑦ 
ᐱᓇᓱᕝᕕᒧᑦ, ᓱᕐᖁᐃᓯᑎᑦᓯᓚᐅᔫᖅ ᑐᑭᓯᐅᑎᑦᓭᑦ ᐊᐅᓚᑕᐅᓂᖏᑦᑕ ᐋᕐᕿᓯᒪᐅᑎᑦᓴᖓᓄᑦ DASH 



ᐅᓪᓗᒥ ᐃᓕᐅᕐᖃᑕᐅᓂᖃᕐᒪᑦ ᑰᑦᔪᐊᒥ ᐊᓪᓚᕕᓐᓂ. ᐃᓕᔭᐅᓛᕐᒥᓱᑎᒃ ᐃᓕᓴᕐᕕᓂ ᑰᑦᔪᐊᒥ, 
ᑲᖏᕐᓱᐊᓗᑦᔪᐊᒥ ᐊᒻᒪᓗ ᑲᖏᕐᓱᒥ. 

ᓯᕗᓪᓕᐹᑦ ᐃᖏᕐᕋᓯᑎᑦᓯᓂᕐᓄᑦ ᐱᓇᓱᐊᕐᑕᐅᔪᑦ ᐋᕐᖀᒋᐊᕈᑎᐅᖃᑦᑕᓚᖓᔪᑦ ᐊᒻᒪᓗ ᐃᓱᐃᓪᓕᑐᓂᒃ 
ᐋᕐᕿᓱᐃᕕᐅᖃᑦᑕᓗᑎᒃ. ᐃᓕᓴᕐᓂᓕᕆᓂᖅ ᐱᓇᓱᐊᕈᑎᖃᖃᑦᑕᑐᖅ DASH ᐃᓗᐃᒃᑲᑎᒍᑦ 
ᐃᓕᒪᓛᖁᑦᓱᒍ ᐃᓕᓴᕐᓇᐅᑉ ᐊᕐᕌᒍᖓ ᐃᓱᓕᓯᒪᓕᕐᑎᓗᒍ. DASH ᐃᓕᓴᕐᕕᓂᒃ ᐊᐅᓚᑦᓯᔨᓂᒃ 
ᐃᓕᐅᕐᑫᒍᓐᓇᑎᑦᓯᒍᑕᐅᓛᕐᑐᖅ ᐊᒻᒪᓗ ᑕᒉᓐᓇᖅ ᐊᑐᐃᓐᓇᐅᑎᑦᓯᒍᑕᐅᖃᑦᑕᓗᓂ ᐃᓕᓴᕐᕕᓄᑦ 
ᑐᑭᓯᐅᑎᑦᓴᓂᒃ ᖃᕆᑕᐅᔭᑎᒍᑦ ᒪᓂᔭᐅᒪᖕᖏᑲᓗᐊᕈᑎᒃ ᖃᓄᐃᖕᖏᑐᓂᒃ.  

ᕗᐊᒻᒪᑰᔅᑐᐃᒥ ᓄᓇᖃᕐᖄᑐᕕᓃᑦ ᑲᕙᒪᖓ ᐃᓕᓴᕐᓂᓕᕆᓂᕐᒥᒃ ᑐᖕᖓᓱᑦᑎᓯᓯᒪᔪᖅ ᐃᓚᐅᖁᑦᓱᒋᑦ 
ᖃᓄᐃᒐᔭᕐᒪᖔᑦ ᖃᐅᔨᓴᕐᓂᒧᑦ ᓴᓇᔭᐅᒐᔭᕐᓂᖓᓄᑦ ᐊᒻᒪᓗ ᑲᔪᓯᑎᑕᐅᒐᔭᕐᓂᖓᓄᑦ 
ᐃᓕᓐᓂᐊᕆᐊᕐᕕᐅᑉ ᓯᓚᑦᑐᓴᕐᕕᐅᑉ, ᐊᑐᕐᑕᐅᖃᑦᑕᕋᔭᕐᓱᓂ ᐊᓪᓚᓄᑦ ᐊᒻᒪᓗ ᐃᓄᓐᓄᑦ. ᐃᓕᓴᕐᓂᓄᑦ 
ᑭᒡᒐᑐᕐᑏᑦ ᕿᓄᓯᒪᔪᑦ ᓄᓇᓕᒥᓂ ᑐᑭᓯᓂᐊᕐᓂᒥᒃ ᑲᔪᓯᑎᑦᓯᖄᕈᒪᑦᓱᑎᒃ ᐊᒻᒪᓗ ᕿᒥᕐᕈᓗᒋᑦ 
ᓇᓗᓀᕐᑐᐃᒍᑎᖏᑦ ᕿᓄᒍᑎᐅᑉ ᑖᑦᓱᒥᖓ ᑲᒪᖃᑕᐅᖕᖏᓂᕐᒥᓂ. 

ᐃᓕᓴᕐᓂᓄᑦ ᑭᒡᒐᑐᕐᑏᑦ ᑲᑎᒪᑦᓯᓚᐅᔫᑦ ᔮᓐ ᓯᐊᒻᒥᒃ, ᕗᐊᑉᒪᑰᔅᑐᐃᒥ ᓄᓇᖃᕐᖄᑐᕕᓃᑦ ᑲᕙᒪᖓᑕ 
ᐊᖓᔪᕐᖄᑉ ᑐᖓᓕᐊᓂᒃ. ᑐᓴᕐᑕᒥᓂᒃ ᑲᒪᖃᑕᐅᒍᒪᑦᓯᐊᓚᐅᔫᑦ, ᑭᓯᐊᓂ ᑲᒪᖃᑎᒋᓲᒥᓂᒃ 
ᑐᓴᕐᑎᓯᕐᖄᕈᒪᓚᐅᔫᑦ ᐊᖏᓚᐅᕋᑎᒃ ᐃᔫᑎᑦᓴᓂᒃ ᑐᓂᔨᖃᑕᐅᓚᐅᕋᑎᒃ ᐱᔪᓐᓇᕋᔭᕐᒪᖔᑦ 
ᖃᐅᔨᓴᕐᑕᓂᖓᓄᑦ ᐃᓕᔭᐅᒋᐊᓕᓐᓄᑦ. 

ᓯᐊᒻ ᑐᓴᕐᑎᓯᐅᑎᖏᑦ ᐃᓚᖃᓚᐅᔫᑦ ᐅᑯᓂᖓ: 

o ᐃᓘᓐᓈᒍᑦ ᕿᒥᕐᕈᑎᑦᓯᓱᓂ ᐱᔪᓐᓇᕋᔭᕐᒪᖔᑦ ᖃᐅᔨᓴᕐᓂᐅᑉ ᑐᕌᒐᖏᓐᓂᒃ, 
ᐃᓕᔭᐅᒍᓐᓇᐅᑎᑦᓴᖏᓐᓂᒃ ᐊᒻᒪᓗ ᐊᑭᒋᒐᔭᕐᑕᖏᓐᓂᒃ. 

o ᕿᓄᒍᑕᐅᓯᒪᔪᖅ ᐊᐅᓚᑕᐅᓂᖃᕋᔭᕐᓱᓂ ᓴᓇᒪᔫᑦ ᐱᑦᔪᑎᖃᕋᔭᕐᓱᓂ ᓯᓚᑦᑐᓴᕐᕕᐅᓂᕐᒥᒃ, 
ᓱᕐᖁᐃᑕᐅᓯᒪᑦᓯᐊᕋᔭᕐᑎᓗᒋᑦ ᑲᑐᑦᔭᐅᒍᑎᖏᑦ ᐊᓪᓚᓄᑦ ᐊᒻᒪᓗ ᐃᓄᓐᓄᑦ ᐊᐅᓚᓂᕆᒋᐊᓕᖏᑦ 
ᐊᒻᒪᓗ ᓄᓇᓕᓐᓄᑦ ᐱᒋᔭᐅᒐᔭᕐᓂᖓ. 

o ᕿᓄᒍᑕᐅᓯᒪᔪᖅ ᐃᓕᓴᕐᓂᒧᐊᖓᔪᓂᒃ ᑎᓕᔭᐅᒪᒍᑎᖃᕐᓗᓂ ᑐᕌᖓᓪᓚᕆᑦᑐᓂᒃ ᓯᓚᑦᑐᓴᕐᕕᒧᑦ, 
ᐃᓕᒪᑎᑦᓯᐅᑕᐅᓪᓚᕆᒐᔭᕐᓱᓂ ᐱᐅᓂᕐᐹᑎᒍᑦ ᖃᐅᔨᒪᔭᐅᑦᓱᑎᒃ ᐱᑦᓯᐊᕈᑕᐅᓲᓂᒃ ᐊᒻᒪᓗ 
ᐃᓕᓐᓂᐊᑎᑦᓯᐅᑕᐅᓲᓂ ᒪᓂᔭᐅᓯᒪᑎᓪᓗᒋᑦ ᐃᓅᖃᑎᒌᑦ ᑲᒪᒋᔭᕆᒋᐊᓕᖏᓐᓂᒃ 
ᓄᐃᑎᕆᒍᓐᓇᐅᑕᐅᓗᓂ ᐊᒻᒪᓗ ᐃᓗᒡᒍᓯᒥᒃ ᐅᖃᐅᓯᕐᒥᓗ ᐊᓯᐅᖏᓐᓇᑎᑦᓯᑌᓕᕕᐅᓗᓂ. 

ᐊᑯᓂ ᑲᒪᒍᓐᓇᖏᐅᒪᓯᒪᑦᓱᑎᒃ, ᑯᐯᑉ ᐃᓕᓴᕐᓂᓕᕆᓂᕐᓄᑦ ᑐᕐᖃᑕᕐᕕᖓ ᑲᒪᓯᑦᓴᕋᑕᕐᑐᕕᓂᖅ 
ᐊᖏᕈᑎᓂᒃ ᓴᓇᓂᕐᓄᑦ ᐱᓇᓱᒐᕐᓂᒃ ᑐᓂᓯᒪᔭᖏᓐᓂᒃ ᐃᓕᓴᕐᓂᓕᕆᓂᐅᑉ 2014 ᐊᒻᒪᓗ 2017 
ᐊᑯᓐᓂᓕᒫᖓᓂ. ᐃᓕᓴᕐᓂᓄᑦ ᑭᒡᒐᑐᕐᑏᑦ ᕿᒥᕐᕈᕆᐊᓪᓚᓯᒪᔪᑦ ᐅᓪᓗᒥ ᐱᖁᑎᒻᒪᕆᓐᓄᑦ 
ᑭᖕᖒᒪᓇᕐᑐᓂᒃ ᐊᒻᒪᓗ ᐊᖏᕐᓱᒋᑦ 5-ᓄᑦ ᐊᕐᕌᒍᓄᑦ ᐸᕐᓀᒍᑏᑦ (2020-2024) ᑲᒪᒍᑕᐅᓛᕐᑎᓗᒋᑦ 
ᓄᓇᓕᓐᓂ ᑭᖕᖒᒪᓇᕐᑐᓂᒃ ᓄᐃᑎᕐᑕᐅᓯᒪᑦᓱᑎᒃ ᐊᕐᕌᒍᓂ ᐱᖓᓱᓂ ᑭᖑᓂᕐᒥ. ᐱᒋᐊᕐᓯᒪᓂᖓ: 

ᑕᓪᓕᒪᓄᑦ ᐊᕐᕌᒍᓄᑦ ᐸᕐᓀᓯᒪᐅᑎᒃ ᑐᓂᔭᐅᓯᒪᓕᕐᑐᖅ ᐃᓕᓴᕐᓂᓕᕆᓂᕐᓄᑦ ᑐᕐᖃᑕᕐᕕᒧᑦ 
ᕿᒥᕐᕈᒐᑦᓴᕆᔭᖓᓂ ᐊᒻᒪᓗ ᐊᖏᕐᓗᒍ. 

ᐅᓪᓗᒥ ᐃᒣᓕᖓᓕᕐᒪᑦ, ᐸᕐᓀᓯᒪᐅᑎᒃ ᐃᓚᓕᒃ ᐊᒥᓱᓂᒃ ᐃᓕᓴᕐᕖᑦ ᐊᖏᓪᓕᑎᕐᑕᐅᓂᑦᓴᖏᓐᓂᒃ 
(ᐊᑯᓕᕕᒃ, ᖁᐊᖅᑕᖅ, ᑕᓯᐅᔭᖅ, ᑲᖏᕐᓱᔪᐊᖅ, ᑰᑦᔪᐊᕌᐱᒃ, ᐳᕕᕐᓂᑐᖅ ᐊᒻᒪᓗ ᑰᑦᔪᐊᖅ) 



ᐸᕐᖄᕈᑎᓖᓪᓗ ᐁᑦᓯᕋᐅᑏᑦ ᐃᑎᕐᓯᒪᕕᑦᓴᖏᑦ, ᐊᒻᒪᓗ ᐊᖏᓪᓕᑎᕐᑕᐅᓂᑦᓴᖓ ᐃᓕᓴᕐᓂᓕᕆᓂᐅᑉ 
ᐊᓪᓚᕕᖓᑕ ᑰᑦᔪᐊᒥ, ᐃᓚᖃᕐᒥᓗᑎᒃ ᐃᓪᓗᖃᕐᑎᑕᐅᒍᑎᑦᓴᖏᓐᓂᒃ ᐱᓇᓱᑦᑏᑦ ᐊᒥᓱᐃᓂ ᓄᓇᓕᓐᓂ. 

ᐃᓕᓭᔩᑦ ᐃᓕᓐᓂᐊᑎᑕᐅᓂᖏᑦ ᕿᒥᕐᕈᔭᐅᓕᕐᑐᑦ ᐊᒻᒪᓗ ᖃᐅᔨᓴᕐᑕᐅᓱᑎᒃ ᓄᓇᕕᒻᒥᐅᑦ ᐃᓕᓭᔩᑦ 
ᑭᖕᖒᒪᓕᕐᐸᑕᖏᓐᓂᒃ ᐃᓕᓐᓂᐊᑎᑦᓯᐅᑕᐅᒋᐊᖃᕐᒪᑕ. ᑕᒪᓐᓇ ᑲᔪᓯᓂᙯᓐᓇᑑᒐᓗᐊᖅ, UQAT 
ᒪᓂᔨᖃᑦᑕᓚᖓᔪᖅ ᓱᓕ ᐊᒻᒪᓗ ᒪᑭᓪ ᐃᓕᓭᓂᕆᕙᑦᑕᖏᑦ ᕿᑲᕐᑎᑕᐅᑫᓐᓇᓚᖓᑦᓱᑎᒃ ᐃᓕᓭᔨᑦᓴᖅ 
ᐃᓕᓐᓂᐊᑎᑦᓯᓂᕐᓂᒃ ᑲᔪᓯᑎᑦᓯᔨᑦᓴᖅ ᐱᓇᓱᑦᑎᑖᕆᔭᐅᖕᖏᓂᖓᓂ ᐃᓕᓴᕐᓂᓕᕆᓂᕐᒧᑦ.  

ᐃᓕᓭᔩᑦ ᐃᓕᓐᓂᐊᑎᑕᐅᓂᖏᓐᓄᑦ ᐱᓇᓱᒐᖅ ᓄᓇᕕᒻᒥ ᐅᓪᓗᒥ ᒪᓂᒪᔭᐅᓲᖅ ᐱᓇᓱᐊᖃᑎᒋᑦᓱᒋᑦ ᒪᑭᓪ 
ᐊᒻᒪᓗ UQAT ᐃᓕᓴᕐᕕᔪᐊᒃ. ᐃᓕᓴᕐᓂᓕᕆᓂᐅᑉ ᐱᓇᓱᐊᖃᑎᒋᕙᑦᑕᖏᑦ ᒪᑭᓪ ᐃᓕᓴᕐᕕᔪᐊᖓᓂᒃ 40-
ᐅᒍᑕᐅᓕᕐᑎᓗᒍ ᓇᓪᓕᐅᓂᕐᓯᐅᑕᐅᕐᖃᒥᖅ ᑕᕝᕙᓂ ᐊᕐᕌᒍᒥ. ᓄᓇᓕᖏᓐᓂ ᐳᕕᕐᓂᑑᑉ ᐊᒻᒪᓗ 
ᐃᕗᔨᕕᐅᑉ, ᐃᓕᓭᓃᑦ ᒪᓂᔭᐅᓯᒪᓲᒍᓕᕐᑐᑦ UQAT-ᒧᑦ ᐊᕐᕌᒍᓂ 30-ᓂ. 

ᑖᒃᑯᐊ ᒪᕐᕈᐃ ᐃᓕᓴᕐᕕᔪᐊᒃ ᓴᐳᑦᔨᓯᐊᕐᓯᒪᓂᓖᒃ ᐊᒻᒪᓗ ᐃᓕᓐᓂᐊᑎᑦᓯᓯᐊᕐᓯᒪᑦᓱᑎᒃ ᓄᓇᕕᒻᒥ 
ᐱᒋᐅᕐᓴᑎᑦᓯᔨᓂᒃ. ᑭᓯᐊᓂ, ᐊᕐᕌᒍᓂ ᑭᖑᓂᕐᒥ, ᐃᓱᒫᓘᑕᐅᓂᖏᑦ ᐅᖃᐅᓯᕆᔭᐅᓕᕐᕿᑖᕐᓯᒪᓕᕐᑐᑦ 
ᐊᑯᓂ ᐃᓕᓭᔩᑦ ᐱᒐᓱᐊᕆᐊᖃᓲᒍᓂᖏᓐᓄᑦ ᓱᕐᖁᐃᑕᐅᒍᑎᑖᑦᓴᕋᑕᕐᐸᓱᑎᒃ ᐃᓕᓴᕐᓂᒥᓄᑦ. 

ᐊᒻᒪᓗᑦᑕᐅᖅ, ᓯᕗᓪᓕᐹᒍᓯᒪᔪᓂᒃ ᖃᐅᔨᓴᕐᓃᑦ ᖃᐅᔨᕕᐅᓯᒪᔪᑦ ᓱᕐᖁᐃᑕᐅᒍᑏᑦ ᐱᔭᐅᑎᑕᐅᖃᑦᑕᓯᒪᔪᑦ 
ᐊᕐᖁᑎᒋᑦᓱᒋᒃ McGill ᐊᒻᒪᓗ UQAT ᐱᓇᓱᐊᖃᑎᒋᔭᐅᑎᓪᓗᒋᒃ ᐃᓕᑕᕆᔭᐅᒍᑎᐅᒍᓐᓇᖏᒋᐊᖏᑦ 
ᐃᓕᓴᕐᓂᓕᕆᓂᐅᑉ ᐊᐅᓚᑦᓯᕕᖓᓂ, ᑌᒣᓕᖓᒻᒪᓗ ᐱᓇᓱᑦᑎᒪᕆᐅᓂᕐᒥᓄᑦ ᓅᒍᓐᓇᓂᖏᑦ ᐃᓄᐃᑦ 
ᐃᓕᓭᔩᑦ ᑖᒃᑯᓂᖓ ᑎᒍᒥᐊᕐᑐᑦ ᓱᕐᖁᐃᑕᐅᒍᑎᑖᕆᓯᒪᔭᒥᓂᒃ ᐊᑑᑎᖃᖕᖏᒋᐊᖏᑦ ᓇᓂᒋᐊᓪᓚᒃ 
ᐊᑐᕐᑕᐅᖃᔭᖕᖏᓂᖏᓐᓄᑦ. 

ᑐᕌᒐᐅᑎᓪᓗᒍ ᒪᓂᔨᒋᐊᖃᕐᓂᖅ ᐱᐅᓂᕐᐹᓯᐊᓂᒃ ᐱᓇᓱᒐᕐᓂᒃ ᐃᓕᓭᔨᓄᑦ, ᖃᐅᔨᓴᕐᓂᖅ ᐃᓕᓭᔩᑦ 
ᐃᓕᓐᓂᐊᑎᑕᐅᓂᖏᓐᓄᑦ ᐱᓇᓱᒐᐅᑉ ᑭᒡᒐᑐᕈᑕᐅᓯᒪᔪᖅ ᑲᑎᒪᔨᖏᓐᓄᑦ ᐃᓕᕐᓴᓕᕆᓂᕐᓄᑦ ᑭᒡᒐᑐᕐᑏᑦ 
2018 ᐱᒋᐊᕐᖃᒥᐅᑎᓪᓗᒍ. 

ᐃᓕᓴᕐᓂᓄᑦ ᑭᒡᒐᑐᕐᑏᑦ ᑕᑯᒋᐊᓪᓚᕈᒪᔪᑦ ᑐᑭᓯᐅᑎᑦᓴᒋᐊᓪᓚᓂᒃ ᖃᓄᐃᓕᖕᙰᓯᒪᓲᒍᓂᖏᓐᓄᑦ 
ᓰᑲᔨᐊᕐᓘᑉ ᑳᓈᐱᔅ ᐊᒻᒪᓗ ᐅᖃᓪᓚᕆᐅᑎᖃᕐᓱᑎᒃ ᐱᒻᒪᕆᐅᓂᖓᓂᒃ ᐅᕕᒃᑫᑦ 
ᐃᑉᐱᒍᓱᑦᓯᐊᓕᕐᑎᑕᐅᒍᑎᑦᓴᖏᓐᓂᒃ. 

ᐃᓕᓴᕐᓂᓕᕆᓂᖅ ᑭᒡᒐᑐᕐᑎᓕᒃ ᐃᓕᓴᕐᓂᓄᑦ ᑭᒡᒐᑐᕐᑎᒥᒃ, ᓯᐊᔭ ᐋᓗᐸᒥᒃ, ᑲᑐᑦᔮᓖᑦ ᑲᑎᒪᔨᖏᓐᓂ 
ᓰᑲᔨᐊᕐᓘᑉ ᑳᓈᐱᔅ ᐱᖁᔭᓂᒃ ᓯᖁᒥᑦᓯᒍᓐᓀᑎᑕᐅᓂᖓᓄᑦ. ᓯᕗᓪᓕᐹᒥ ᑲᑎᒪᐅᑕᐅᓯᒪᔪᖅ, ᑭᓯᐊᓂ 
ᐅᓪᓗᒥᓄᑦ ᓄᓇᓕᓕᒫᓂ ᐃᑉᐱᒍᓱᑦᓯᐊᑎᑦᓯᐅᑎᑦᓭᑦ ᐅᖃᐅᓯᕆᔭᐅᕋᑕᖕᖏᑐᑦ. 

ᐅᐃᒪᓇᕐᑐᓯᐅᑎᒃ ᑲᑎᒪᓂᖅ ᓄᓇᕕᒻᒥ ᐃᒻᒥᓂᐊᖃᑦᑕᑐᓄᑦ ᐅᖁᒣᓪᓘᓂᐅᓕᕐᑐᒧᑦ ᑲᑎᒪᒋᐊᕐᕕᐅᓚᐅᔫᖅ 
75 ᐅᖓᑖᓅᕐᑐᓄᑦ ᑲᔪᓯᑎᑦᓯᖃᑎᒌᓄᑦ. ᓄᐃᑕᐅᓚᕿᓚᐅᔫᓄᑦ ᐱᒋᐊᕐᑎᓯᐅᑎᑦᓴᓯᐊᑦ ᓯᕗᓂᐊᒍᑦ 
ᑲᒪᒋᔭᖃᕈᓐᓇᐅᑎᐅᓚᖓᓯᑎᓪᓗᒋᑦ, ᐃᓚᐅᔪᑦ ᑲᑎᒪᓂᕐᒧᑦ ᐱᓇᓱᐊᖃᑎᒌᓚᖓᓯᑎᓪᓗᒋᑦ ᓄᓇᓕᒥᓂ 
ᐱᐅᓭᒋᐊᖃᑎᒌᓪᓗᑎᒃ ᑭᒡᒐᑐᕐᓂᓂᒃ ᐊᒻᒪᓗ ᐊᑦᑕᓀᑦᑐᒦᒍᑎᑦᓴᖏᓐᓂᒃ ᐱᑐᑦᓯᒪᐅᑎᒋᓗᒋᑦ 
ᒪᓂᔭᐅᖃᑦᑕᓂᐊᕐᑐᓂᒃ ᐅᕕᒃᑲᓄᑦ. 

ᑲᑎᒪᓂᖃᓚᐅᔫᖅ ᐊᒃᑑᐸ 30-ᒥᑦ 31-ᒧᑦ, ᑰᑦᔪᐊᒥ. ᑭᒡᒐᑐᕐᑏᑦ ᐅᑯᓂᖓ ᑲᕙᒣᑦ ᑎᒥᖁᑎᖏᓐᓂᒃ 
ᐁᓯᒪᓚᐅᔫᑦ: ᐃᓗᓯᕐᓱᓂᕐᒧᑦ ᐊᒻᒪᓗ ᐃᓅᓯᓕᕆᓂᕐᓄᑦ ᑐᕐᖃᑕᕐᕕᒃ, ᐃᓕᓴᕐᓂᓕᕆᓂᕐᓄᑦ ᑐᕐᖃᑕᕐᕕᒃ, 
ᐊᓪᓚᕕᖓ ᐃᓅᒍᓐᓀᑐᓂᒃ ᑐᖁᒍᑕᐅᔪᓂᒃ ᕿᒥᕐᕈᔨᐅᑉ ᐊᒻᒪᓗ Secrétariat aux affaires 



autochtones. ᐅᖃᐅᓯᕆᔭᐅᔪᓂ ᑭᖑᓪᓕᐹᕐᓯᐅᑕᐅᓯᔪᑦ ᑲᑎᒪᓂᕐᒥ ᐃᓚᐅᔪᓄᑦ ᓱᓕ 
ᑐᓴᕐᑕᐅᑎᑕᐅᓯᒪᕋᑕᖕᖏᑐᑦ. 

ᐃᓱᒫᓘᑎᐅᑎᓪᓗᒍ ᓱᓇᐅᑦᓴᖏᒻᒧᑦ ᐃᕐᓯᑎᑦᓯᓂᖅ, ᐃᓕᓴᕐᓂᓄᑦ ᑭᒡᒐᑐᕐᑏᑦ ᑲᔪᖏᕐᑐᐃᒍᑎᖃᕐᓯᒪᔪᑦ 
ᐃᓕᓴᕐᕕᓂᒃ ᓄᓇᓕᓐᓂ ᐃᓕᕐᓴᕕᐅᑉ ᐁᑦᓯᕋᐅᑎᖏᓐᓂ ᐃᑉᐱᒍᓱᑦᑎᑖᖁᔨᑦᓱᑎᒃ. ᑐᓴᖃᑎᒌᑦᓱᑎᓪᓗ 
ᐃᓕᓴᕐᕖᑦ ᓄᐃᓯᒪᔭᖏᓐᓂᒃ ᑲᒪᒋᐊᕈᑎᑦᓴᐅᑎᓪᓗᒋᑦ ᐃᓕᓴᕐᓀᑦ ᐅᒃᑯᐊᑕᐅᓯᒪᕕᒋᓲᖏᓐᓂᒃ ᐊᒻᒪᓗ 
ᐃᓕᓭᔩᑦ ᐊᒥᒐᕐᐸᓂᖏᓐᓂᒃ.  

ᐃᓕᓴᕐᓃᑦ ᐃᖏᕐᕋᓂᖏᑦ ᐊᒻᒪᓗ ᐱᓇᓱᑦᑎᓕᕆᕖᑦ ᒪᓂᔨᓚᐅᔫᑦ ᖃᓄᐃᓕᖓᓕᕐᒪᖔᑕ ᑐᓴᕐᑎᓯᐅᑎᓂᒃ 
ᐃᓕᓭᔩᑦ ᐊᒥᒐᕐᐸᓂᖏᓐᓄᑦ. ᐊᒃᑑᐸᐅᑉ ᕿᑎᖓᓂ, 14 ᐅᖃᐅᓯᐅᑉ ᐊᓯᐊᒍᑦ ᐃᓕᓭᔩᑦ ᐃᓂᒋᒋᐊᓕᖏᑦ 
ᐃᓄᑦᑕᖃᓚᐅᔪᖕᖏᑐᑦ, ᐃᓚᖃᕐᒥᓱᑎᒃ 8-ᓂᒃ ᐃᓕᓭᔨᓂᒃ ᐃᓄᑦᑎᑐᑦ ᐊᒻᒪᓗ ᐃᓗᒡᒍᓯᕐᒧᐊᖓᔪᓂᒃ 
ᐃᓕᓭᔨᓂᒃ. 

ᐃᓕᓴᕐᕖᑦ ᐃᓚᖓᑦ ᐃᓕᓭᔨᑦᓴᓯᐅᕐᓱᑎᒃ ᐱᓚᕿᑦᓯᐊᓯᒪᔪᑦ ᐊᒻᒪᓗ ᐃᓕᓵᖁᑎᖏᑦ 
ᐱᓇᓱᒐᕐᑖᓚᕿᑦᓯᐊᓯᒪᑦᓱᑎᒃ. ᐃᓕᓴᕐᓃᑦ ᐃᖏᕐᕋᓂᖏᑦ ᓄᐃᑦᓯᓯᒪᔪᑦ ᐃᓕᐅᕐᙯᒍᑎᓂᒃ ᑖᒃᑯᐊ ᐃᓕᓭᔨᑦ 
ᓴᐳᑦᔭᐅᓂᕐᑖᑕᐅᑲᐱᓚᕿᑦᓱᒋᑦ ᐃᓕᓴᐅᑎᑦᓴᓕᐅᕐᓂᓄᑦ ᑕᓯᐅᕐᓯᓯᒪᔨᓄᑦ. 

ᐅᓪᓗᒥ, ᐃᓕᓴᕐᕖᑦ ᐊᐅᓚᑦᓯᔨᖏᑦ ᐊᑐᕐᐸᓕᕐᑐᑦ ᐅᑯᓂᖓ ᐋᕐᕿᓱᐃᓯᒪᐅᑎᓕᐊᕆᓯᒪᔭᒥᓂᒃ ᐃᓕᓭᔩᑦ 
ᐊᒥᒐᕐᓂᖏᑦ ᐱᑦᔪᑎᒋᑦᓱᒋᑦ: ᐱᕕᓕᒫᒃᑯᑦ ᓯᖏᑏᑦ ᐱᓇᓱᐊᕐᑎᐸᓪᓗᒋᑦ, ᐃᓕᓭᕕᒻᒦᑐᑦ 
ᐃᓕᓴᖃᑎᒌᖕᖏᑐᑦ ᑲᑎᓯᒪᑎᕙᓪᓗᒋᑦ, ᐃᓕᓭᔩᑦ ᐃᑲᐅᕐᓂᖏᑦ ᐅᓄᕐᓂᐹᒦᑦᑎᐸᓪᓗᒋᑦ. 

ᐊᐅᒍᓯᑎᐅᓚᐅᔪᒻᒪᑦ, ᑮᓇᐅᔦᑦ ᐊᑐᐃᓐᓇᐅᕙᓕᕐᑐᑦ ᐃᓕᓴᕐᕕᓄᑦ ᐊᑭᓖᒍᑎᑦᓴᐅᓱᑎᒃ ᐁᑦᓯᕋᐅᑎᓂ 
ᐃᑉᐱᒍᓱᑦᑎᓂᒃ ᐊᒻᒪᓗ ᐃᓕᓴᕐᕖᑦ ᐃᓚᖏᑦ ᐱᓇᓱᑦᑎᓴᕐᓯᐅᓂᕐᒥᒃ ᑌᒣᑦᑐᓴᓂᒃ 
ᑲᔪᓯᒍᓐᓇᓯᐊᕐᑎᓯᓯᒪᓕᕐᓱᑎᒃ. ᓄᐃᑕᓂᖏᑦ ᐁᑦᓯᕋᐅᑎᓂ ᐃᑉᐱᒍᓱᑦᑏᑦ ᓈᒻᒪᑐᓂᒃ 
ᐱᕙᓪᓖᓯᐊᕐᓯᒪᒍᓐᓇᑐᑦ ᐃᑭᓪᓕᑎᕆᓯᒪᓗᑎᒃ ᓱᓇᐅᑦᓴᖏᒻᒧᑦ ᐃᕐᓯᓵᕆᔨᓂᒃ. 

ᐃᓕᓴᕐᓂᓄᑦ ᑭᒡᒐᑐᕐᑏᑦ ᐃᓱᒫᓘᑎᖃᕐᓂᕋᕐᓯᒪᔪᑦ ᐃᓕᓴᕐᓂᓕᕆᔩᑦ ᑲᒪᖃᑕᐅᑦᓯᐊᐸᖕᖏᓂᖏᓐᓂᒃ 
ᐊᒻᒪᓗ ᑐᑭᑖᕋᓱᐊᕐᓂᑯᑦ ᓄᑭᖃᕐᑎᑕᐅᖕᖏᓗᐊᕐᓂᖏᓐᓂᒃ ᐃᓕᓭᔨᓂᒃ ᐱᓇᓱᑦᑎᓴᕐᓯᐅᓂᕐᓂ. 
ᐃᓕᓴᕐᓂᓄᑦ ᑭᒡᒐᑐᕐᑏᑦ ᕿᓄᒍᑎᖃᕐᓯᒪᔪᑦ ᐃᓕᓴᕐᓂᓕᕆᔩᑦ ᒪᓕᒋᐊᖃᓲᖏᓐᓂᒃ 
ᕿᒥᕐᕈᔭᐅᑦᓯᐊᖁᔨᑦᓱᑎᒃ ᑐᑭᓯᔭᐅᑦᓯᐊᕆᐊᖃᕐᓂᖏᓐᓄᑦ ᐱᓇᓱᐊᕆᐊᖃᖃᑦᑕᕋᔭᕐᑕᖏᑦ ᑖᒃᑯᐊ 
ᑲᑎᒪᔩᑦ ᐱᓇᓱᑦᑎᓴᕐᓯᐅᓂᖃᓕᕐᐸᑦ. 


